
KIRISH.  XXI asr – axborot texnologiyalari, globallashuv va tezkor ijtimoiy o„zgarishlar 

davrida inson kapitalining sifatini oshirish, ya‟ni har tomonlama barkamol, mustaqil 

fikrlaydigan, ijtimoiy faol, ma‟naviy-axloqiy jihatdan sog„lom avlodni tarbiyalash eng 

dolzarb masalalardan biriga aylandi. Bunday shaxsni shakllantirish jarayoni ta‟lim 

tizimining eng muhim bo„g„ini – maktab, xususan, boshlang„ich ta‟lim bosqichidan 

boshlanishi zarur. Chunki aynan shu bosqichda bolaning shaxsiyati, xarakteri, ijtimoiy 

ko„nikmalari va dunyoqarashi shakllanadi. Boshlang„ich sinf o„quvchisi ilk bor ijtimoiy 

muhitga kirib boradi, maktabdagi tartib-intizom, jamoa hayoti, muloqot madaniyati bilan 

tanishadi. Bu jarayonda sinf rahbarining o„rni beqiyosdir. U nafaqat o„quv jarayonini 

boshqaradi, balki bolalarning ichki dunyosini anglaydi, ularning individual xususiyatlarini 

o„rganadi, oilasi bilan hamkorlik qiladi hamda tarbiyaviy ishlar orqali shaxs sifatida kamol 

topishiga yo„l ochadi. Sinf rahbarining faoliyati tarbiyaviy tizimning asosiy 

komponentlaridan biri bo„lib, u tarbiyaning barcha yo„nalishlarini o„z ichiga olgan holda, 

rejalashtirilgan, tizimli va maqsadga yo„naltirilgan ishlarni amalga oshiradi. Bu faoliyatda 

bolalarning yoshiga, psixologik va ijtimoiy xususiyatlariga mos metodik yondashuvlar, 

innovatsion texnologiyalar va zamonaviy tarbiya vositalaridan foydalanish dolzarb ahamiyat 

kasb etadi. Shu jihatdan, ushbu maqolada boshlang„ich sinflarda tarbiyaviy ishlarni tashkil 

etishdagi samarali metodlar, sinf rahbarining funksiyalari, o„quvchi shaxsiga individual 

yondashuv, ota-onalar bilan hamkorlik masalalari hamda zamonaviy tarbiya yondashuvlari 

yoritiladi. Maqola mazmuni amaliyotchi pedagoglar, sinf rahbarlari va boshlang„ich ta‟lim 

metodistlari uchun foydali metodik tavsiyalarni o„z ichiga oladi. 

 Adabiyotlar tahlili. Boshlang„ich ta‟lim tizimida tarbiyaviy ishlar va sinf rahbarining 

faoliyatini ilmiy-nazariy asosda yoritgan ko„plab mahalliy va xorijiy pedagog olimlarning 

ishlari mavjud. Jumladan, A. Avloniyning “Turkiy guliston yoxud axloq” asarida ta‟lim-

tarbiya bir butunlikda olib borilishi zarurligi, bolani go„zal xulq va ma‟naviyat asosida 

tarbiyalashning ustuvorligi haqida fikr yuritilgan. Bu g„oya zamonaviy tarbiyaviy 

yondashuvlar bilan uzviy bog„liq.  Shuningdek, Z. Qodirova (2020) tomonidan olib borilgan 

tadqiqotlarda sinf rahbarining o„quvchilar bilan ishlash jarayonida individual yondashuvga 

e‟tibor qaratish, ularning oilaviy muhitini o„rganish va tarbiyaviy faoliyatni shunga mos 

tashkil etish zarurligi ta‟kidlanadi. U pedagogik monitoring va psixologik kuzatuv orqali 

o„quvchi shaxsining rivojlanishini tizimli baholashni taklif etadi. B. Yo„ldoshev (2019) o„z 

tadqiqotida boshlang„ich ta‟limda tarbiyaviy ishlarning rejalashtirilishi, sinfdan tashqari 

faoliyat turlari (tadbirlari, ekskursiyalar, sahna ko„rinishlari) orqali bolalarda ijtimoiy faollik 

va jamoaviylik tuyg„usini shakllantirish muhimligini ta‟kidlaydi. U innovatsion 

yondashuvlar va interaktiv metodlar orqali bolalarda ijtimoiy-emotsional kompetensiyalarni 

rivojlantirishni ilgari suradi. Xorijiy pedagoglardan J. Dewey (AQSh) va V.A. 

Sukhomlinskiy (Ukraina)larning ishlari ham bu sohada muhim nazariy asos bo„lib xizmat 

qiladi. J. Dewey ta‟limni hayot bilan bog„lab olib borishni, tarbiyani esa shaxsiy tajriba 

asosida shakllantirishni taklif etadi. V.A. Sukhomlinskiy esa o„quvchi shaxsini to„laqonli 

o„rganmasdan turib unga tarbiyaviy ta‟sir ko„rsatish samarasiz bo„lishi mumkinligini 

ko„rsatgan. Mazkur adabiyotlar tahlili shuni ko„rsatadiki, tarbiyaviy ishlarni tashkil etishda 

sinf rahbarining faoliyati kompleks yondashuvni, doimiy tahlil va metodik izlanishni talab 

qiladi. Bu esa zamonaviy pedagogik va psixologik yondashuvlarga asoslanishi lozim.  

 Munozara. Boshlang„ich sinflarda tarbiyaviy ishlar samaradorligini ta‟minlashda sinf 

rahbarining metodik yondashuvi yetakchi o„rinni egallaydi. Ammo bugungi ta‟lim tizimida 

bu borada bir qator bahsli masalalar ham mavjud. Jumladan, tarbiyaviy ishlarni amalga 

oshirishda sinf rahbarlarining pedagogik tayyorgarligi, ularning innovatsion metodlardan 

foydalanish darajasi, ota-onalar bilan hamkorlikdagi uzilishlar va tarbiyaning natijadorligini 

baholash mexanizmlarining yetarli darajada yo„lga qo„yilmagani amaliyotda dolzarb 

muammolar sifatida qayd etiladi. Ba‟zi pedagogik adabiyotlarda tarbiyaviy ishlar maxsus 

fan o„qituvchilari yoki psixologlar zimmasiga yuklatilishi kerakligi haqida qarashlar 

mavjud. Biroq, ushbu fikrga qarshi turuvchi yondashuvlarga ko„ra, aynan sinf rahbari bola 

bilan eng ko„p muloqot qiluvchi va u bilan kundalik hayotda bevosita ishlovchi shaxs 

bo„lgani sababli, tarbiyaviy jarayonlarning tabiiy va samarali kechishini aynan u ta‟minlay 

oladi. Shu sababli, tarbiya faoliyatini boshqa mutaxassislar zimmasiga to„liq yuklatish emas, 

balki sinf rahbari faoliyatini mazmunan boyitish va uni metodik jihatdan qo„llab-quvvatlash 

maqsadga muvofiqdir. Yana bir muhim jihat – bu tarbiyaviy ishlarning mazmunida umumiy 

andozalarga ortiqcha tayanishdir. Har bir sinfning, har bir o„quvchining individual 

xususiyatlari mavjud bo„lishiga qaramay, ko„plab maktablarda bir xil mavzular, tadbir 

shakllari va rejalari bilan cheklanilib qolinyapti. Bunday yondashuv o„quvchilarning 

tarbiyaviy ehtiyojlariga to„la javob bera olmaydi. Shuning uchun ham individual yondashuv, 

moslashtirilgan rejalashtirish va mos pedagogik texnologiyalarni tatbiq etish zarur. 

Shuningdek, zamonaviy texnologiyalardan foydalanish borasida ham ayrim sinf rahbarlari 

muammolarga duch kelmoqda. Raqamli savodxonlik darajasining pastligi, metodik 

qo„llanmalar va interaktiv vositalarning yetishmasligi ushbu yo„nalishdagi salohiyatni 

to„laqonli ishga solishga to„sqinlik qilmoqda. Mazkur muammo pedagog kadrlar malakasini 

oshirish kurslari orqali bosqichma-bosqich bartaraf etilishi mumkin. Yuqoridagi 

mulohazalardan kelib chiqib, aytish mumkinki, boshlang„ich sinflarda tarbiyaviy ishlarni 

samarali tashkil etish uchun faqatgina nazariy bilim emas, balki amaliy-metodik qo„llab-

quvvatlov, ota-onalar bilan uzluksiz hamkorlik, maktab ichki tizimidagi muvofiqlik ham 

muhim ahamiyat kasb etadi. Shu asosda sinf rahbari faoliyatini takomillashtirish, ularni 

yangi yondashuvlar bilan qurollantirish orqali tarbiya sifati yuqori darajaga ko„tarilishi 

mumkin. 

 Tadqiqot metodologiyasi. Ushbu ilmiy maqola yozilishida boshlang„ich sinflarda 

tarbiyaviy ishlar tizimini o„rganish va sinf rahbarining faoliyatini tashkil etish metodikasini 

ilmiy-nazariy va amaliy jihatdan tahlil qilish asosiy maqsad qilib olindi. Shu sababli, 

tadqiqot jarayonida quyidagi ilmiy metodlar qo„llanildi: 

 Tahlil va sintez metodi – mavzuga oid mavjud ilmiy adabiyotlar, normativ-huquqiy 

hujjatlar, ilg„or pedagogik tajribalar, xalqaro yondashuvlar o„rganilib, ularning tahlili 

asosida umumlashtiruvchi xulosalar chiqarildi. 

 Empirik kuzatuv usuli – boshlang„ich sinf o„qituvchilari (sinf rahbarlari) tomonidan 

olib borilayotgan tarbiyaviy ishlar amaliyoti real sharoitda kuzatilib, ular asosida holat 

tahlili amalga oshirildi. 

 So‘rovnoma va suhbat usuli – bir qator maktablarda faoliyat yuritayotgan 

boshlang„ich sinf o„qituvchilari, metodistlar hamda ota-onalar o„rtasida savolnomalar 

o„tkazilib, ularning fikr-mulohazalari tahlil qilindi. Bu orqali sinf rahbari faoliyatining 

kuchli va zaif jihatlari aniqlashtirildi. 

 Taqqoslash va tipologik yondashuv – turli hududlardagi maktablarda sinf rahbarlari 

tomonidan qo„llanilayotgan tarbiyaviy ishlar shakllari va metodlari o„zaro solishtirilib, 

umumiy va o„ziga xos jihatlar aniqlandi. 

 Modellashtirish usuli – sinf rahbarining tarbiyaviy faoliyatini samarali tashkil etish 

bo„yicha tavsiya etiladigan metodik model konseptual jihatdan shakllantirildi. 

Tadqiqot natijalari asosida tarbiyaviy ishlar samaradorligini oshirishga qaratilgan amaliy 

takliflar, innovatsion yondashuvlar va metodik tavsiyalar ishlab chiqildi. Tadqiqot asosan 

2023–2024-yillar davomida Toshkent shahri va viloyatlaridagi umumta‟lim maktablarida 

faoliyat olib borayotgan boshlang„ich sinf o„qituvchilari faoliyati misolida olib borildi. 

Xulosa. Tadqiqot natijalari shuni ko„rsatadiki, boshlang„ich sinflarda tarbiyaviy ishlarni 

samarali tashkil etishda sinf rahbarining faoliyati muhim o„rin tutadi. Tarbiya jarayoni o„z-

o„zidan kechmaydi, balki u puxta rejalashtirilgan, tizimli va bolalarning yosh 

xususiyatlariga mos ravishda olib borilgan faoliyat natijasida samarador bo„ladi. Shu bois, 

sinf rahbari faqatgina dars jarayonini tashkil etuvchi emas, balki o„quvchi shaxsini 

shakllantiruvchi asosiy tarbiyachi sifatida maydonga chiqadi. Boshlang„ich ta‟lim 

bosqichida tarbiya ishlarining to„g„ri tashkil etilishi o„quvchilarda ijtimoiy faollik, mustaqil 

fikrlash, jamoada ishlash, odob-axloq, vatanparvarlik kabi fazilatlarni shakllantirishga 

xizmat qiladi. Sinf rahbarining bu boradagi yondashuvi esa nafaqat nazariy bilimga, balki 

amaliy ko„nikmalarga, individual yondashuvga, ota-onalar bilan samarali hamkorlikka va 

zamonaviy pedagogik texnologiyalarni qo„llashga tayanishi lozim. Tadqiqotda 

aniqlanishicha, sinf rahbarlari faoliyatida ba‟zi metodik kamchiliklar, ota-onalar bilan 

aloqadagi uzilishlar va innovatsion metodlardan foydalanish darajasining pastligi mavjud. 

Shu sababli, sinf rahbarlari uchun malaka oshirish kurslari, metodik qo„llanmalar, amaliy 

seminarlar orqali ularning kasbiy salohiyatini doimiy ravishda rivojlantirish muhim 

ahamiyat kasb etadi. Umuman olganda, boshlang„ich ta‟lim tizimida tarbiyaviy ishlarni 

takomillashtirish orqali nafaqat ta‟lim sifatini oshirish, balki kelajakda barkamol avlodni 

tarbiyalashga zamin yaratish mumkin. 

